
..ಅಥ ತುಲಸೀ ಪೂಜಾ ಪ್ರಾರಂಭಃ ..
.. ಶ್ರೀಗಣೇಶಾಯ ನಮಃ ..
..ಅಥ ತುಲಸೀಪೂಜನಂ ಲಿಖ್ಯತೇ ..

ಶ್ರೀಮಹಾದೇವ ಉವಾಚ ..

ಶುಭೇ ಪಕ್ಷೇ ಶುಭೇ ವಾರೇ ಶುಭೇ ಋಕ್ಷೇ ಶುಭೋದಯೇ .

ಕೇಶವಾರ್ಥೇ ಶುಭಾಂಶೇ ಚ ರೋಪಯೇತ್ತುಲಸೀಂ ಮುನಿಃ .. 1..
ಗೃಹಸ್ಥೋ ಗೃಹಮಧ್ಯೇ ವಾ ಗೃಹಸ್ಥೋಪವನೇಪಿ ವಾ .

ಶುಚೌ ದೇಶೇ ತು ತುಲಸೀಮರ್ಚ್ಚಯೇದ್ಬುದ್ಧಿಮಾನ್ನರಃ .. 2..
ಮೂಲೇ ಚ ವೇದಿಕಾಂ ಕೃತ್ವಾ ಆಲವಾಲಸಮನ್ವಿತಾಂ .

ಪ್ರಾತಃಸಂಧ್ಯಾವಿಧಿಂ ಕೃತ್ವಾ ಸ್ನಾನಪೂರ್ವಂ ದಿನೇ ದಿನೇ .. 3..

ಗಾಯತ್ರ್ಯಷ್ಟಜಪಂ ಕೃತ್ವಾ ತುಲಸೀಂ ಪೂಜಯೇತ್ತತಃ .
ಪ್ರಾಙ್ಮುಖೋದಙ್ಮುಖೋ ವಾಪಿ ಸ್ಥಿತ್ವಾ ಪ್ರಯತಮಾನಸಃ .. 4..
ಧ್ಯಾಯೇಚ್ಚ ತುಲಸೀಂ ದೇವೀಂ ಶ್ಯಾಮಾಂ ಕಮಲಲೋಚನಾಂ
ಪ್ರಸನ್ನಪದ್ಮಕಲ್ಹಾರವರಾಭಯಚತುರ್ಭುಜಾಂ .. 5..

ಕಿರೀಟಹಾರಕೇಯೂರಕುಂಡಲಾದಿವಿಭೂಷಿತಾಂ .

ಧವಲಾಂಶುಕಸಂಯುಕ್ತಾಂ ಪದ್ಮಾಸನನಿಷೇದುಷೀಂ .. 6.. ಇತಿ ಧ್ಯಾನಂ ..

ದೇವಿ ತ್ರೈಲೋಕ್ಯಜನನಿ ಸರ್ವಲೋಕೈಕಪಾವನಿ .

ಆಗಚ್ಛ ಭಗವತ್ಯತ್ರ ಪ್ರಸೀದ ತುಲಸಿ ದ್ರುತಂ .. 7.. ಆವಾಹನಂ ..

ಸರ್ವ ದೇವಮಯೇ ದೇವಿ ಸರ್ವದಾ ವಿಷ್ಣುವಲ್ಲಭೇ .

ರತ್ನಸ್ವರ್ಣಮಯಂ ದಿವ್ಯಂ ಗೃಹಾಣಾಸನಮವ್ಯಯೇ .. 8.. ಆಸನಂ ..

ಸರ್ವದೇವಮಯಾಕಾರೇ ಸರ್ವದೇವನಮೋಽಸ್ತುತೇ .

ಪಾದ್ಯಂ ಗೃಹಾಣ ದೇವೇಶಿ ತುಲಸಿ ತ್ವಂ ಪ್ರಸೀದ ಮೇ .. 9.. ಪಾದ್ಯಂ ..

ಸರ್ವ ದೇವಮಯಾಕಾರೇ ಸರ್ವಾಂಗಮಣಿಶೋಭಿತೇ .

ಇದಮರ್ಘಂಗೃಹಾನತ್ವಂ ದೇವಿ ದೈತ್ಯಾಂಂತಕಪ್ರಿಯೇ .. 10.. ಅರ್ಘ್ಯಂ ..

ಸರ್ವಲೋಕಸ್ಯ ರಕ್ಷಾರ್ಥಂ ಸದಾ ಸಂನಿಧಿಕಾರರಿಣಿ ..

ಗೃಹಾಣ ತುಲಸಿ ಪ್ರೀತ್ಯಾ ಇದಮಾಚಮನೀಯಕಂ .. 11.. ಆಚಮನಂ ..

ಗಂಗಾದಿಭ್ಯೋ ನದೀಭ್ಯಶ್ಚ ಸಮಾನೀತಮಿದಂ ಜಲಂ .

ಸ್ನಾನಾರ್ಥಂ ತುಲಸಿ ಸ್ವಚ್ಛಂ ಪ್ರೀತ್ಯಾ ತತ್ಪ್ರತಿಗೃತ್ದ್ಯತಾಂ .. 12.. ಸ್ನಾನಂ ..

ಕ್ಷಿರೋದಮಥನೋದ್ಭೂತೇ ಚಂದ್ರಲಕ್ಷ್ಮೀಸಹೋದರೇ .

ಗೃತ್ದ್ಯತಾಂ ಪರಿಧಾನಾರ್ಥಮಿದಂ ಕ್ಷೌಮಾಂಬರಂ ಶುಭೇ .. 13.. ವಸ್ತ್ರಂ ..

ಶ್ರೀಗಂಧಂ ಕುಂಕುಮಂ ದಿವ್ಯಂ ಕರ್ಪೂರಾಗರುಸಂಯುತಂ .

ಕಲ್ಪಿತಂ ತೇ ಮಹಾದೇವಿ ಪ್ರೀತ್ಯರ್ಥಂ ಪ್ರತಿಗೃತ್ದ್ಯತಾಂ .. 14.. ಗಂಧಂ ..

ನೀಲೋತ್ಪಲಂ ತು ಕಲ್ಹಾರಮಾಲತ್ಯಾದೀನಿ ಶೋಭನೇ .

ಪದ್ಮಾದಿಗಂಧವಂತೀನಿ ಪುಷ್ಪಾಣಿ ಪ್ರತಿಗೃತ್ದ್ಯತಾಂ .. 15.. ಪುಷ್ಪಂ ..

ಧೂಪಂ ಗೃಹಾಣ್ ದೇವೇಶಿ ಮನೋಹಾರಿ ಸಗುಗ್ಗಲಂ .

ಆಜ್ಯಮಿಸ್ರಂ ತು ತುಲಸಿ ಭಕ್ತಾಭಿಷ್ಟಪ್ರದಾಯಿನಿ .. 16.. ಧೂಪಂ ..

ಅಜ್ಞಾನತಿಮಿರಾಂಧಸ್ಯ ಜ್ಞಾನದೀಪಪ್ರದಾಯಿನೀ .

ತ್ವಯಾ ತು ತುಲಸಿ ಪ್ರಿತಾ ದೀಪೋಯಂ ಪ್ರತಿಗೃತ್ದ್ಯತಾಂ .. 17.. ದೀಪಂ .

ನಮಸ್ತೇ ಜಗತಾಂ ನಾಥೇ ಪ್ರಾಣಿನಾಂ ಪ್ರಿಯದರ್ಶನೇ .

ಯಥಾಶಕ್ತಿ ಮಯಾ ದತ್ತಂ ನೈವೇದ್ಯಂ ಪ್ರತಿಗೃತ್ದ್ಯತಾಂ .. 18.. ನೈವೇದ್ಯಂ ..

ನಮೋ ಭಗವತೇ ಶ್ರೇಷ್ಠೇ ನಾರಯನಜಗನ್ಮಯೇ .

ತುಲಸಿ ತ್ವರಯಾ ದೇವಿ ಪಾನೀಯಂ ಪ್ರತಿಗೃತ್ದ್ಯತಾಂ .. 19.. ಪಾನೀಯಂ ..

ಅಮೃತೇಮೃತಸಂಭೂತೇ ತುಲಸ್ಯಮೃತರೂಪಿಣಿ .

ಕರ್ಪೂರಾದಿಸಮಾಯುಕ್ತಂ ತಾಂಬೂಲಂ ಪ್ರತಿಗೃತ್ದ್ಯತಾಂ .. 20.. ತಾಂಬೂಲಂ ..

ದಕ್ಷಿಣಾ ದಕ್ಷಿಣಕರೇ ತ್ವದ್ಭಕ್ತಾನಾಂ ಪ್ರಿಯಂಕರಿ .

ಕರೋಮಿ ತೇ ಸದಾ ಭಕ್ತ್ಯಾ ವಿಷ್ಣುಕಾಂತೇ ಪ್ರದಕ್ಷಿಣಾಂ .. 21..

ನಮೋ ನಮೋ ಜಗದ್ಧಾತ್ರ್ಯೈ ಜಗದಾದ್ಯೈ ನಮೋ ನಮಃ .
ನಮೋ ನಮೋ ಜಗದ್ಭೂತ್ಯೈ ನಮಸ್ತೇ ಪರಮೇಶ್ವರಿ .. 22..

ಪ್ರಸೀದ ಮಮ ದೇವೇಶಿ ಕೃಪಯಾ ಪರಯಾ ಸದಾ .

ಅಭಿಷ್ಟಫಲಸಿದ್ಧ್ಯರ್ಥ ಕುರು ಮೇ ಮಾಧವಪ್ರಿಯೇ .. 23..

ಇತ್ಯೇವಮರ್ಚ್ಚಯೇನ್ನಿತ್ಯಂ ಪ್ರಾತರೇವ ಶುಚಿರ್ನರಃ .
ಮಧ್ಯಾಹ್ನೇ ವಾಥ ಸಾಯಾಹ್ನೇ ಪೂಜಯೇತ್ಪ್ರಯತೋ ನರಃ .. 24..
..ಇತಿ ತುಲಸೀಪೂಜಾಸಂಪೂರ್ಣಾ ..

Encoded by Daniel Mohanpersad danielmohanpersad98@msn.com

2 sanskritdocuments.org



ತುಲಸೀಪೂಜಾ 1

tulasIpUja 1

pdf was typeset on December 22, 2023

Please send corrections to sanskrit@cheerful.com

tulasipujaa.pdf 3


	Document Information
	Document Text
	Document Credits

